
AURKEZPENA

Lan hau MUGAK, GIPUZKOAKO SOS ARRA-
ZAKERIA ikerketa-taldeak egin du. Talde horren
partaide dira Maitane Arnoso, Mikel Mazkiaran,
Ainara Arnoso, Silvana Luciani, Adriana Villalén
eta Aizpea Otaegi.

Eskubide ekonomiko eta sozialen titulartasunari
buruzko azterketan aurrera egiteko asmoz erakun-
de honek eman zuen beka baten emaitza da.
Berdintasun printzipioa indarrean egonagatik ere,
begi-bistakoa da egoerarik ahulenean dauden etor-
kinek eskubide horiek gauzatzeko mugak dituztela.

Eskubide horiek baliatzeko dauden oztopoek
larriagotu egiten dituzte gizarte bazterkeriazko
egoerak, zaildu egiten dute pertsonek gizartean
eta ekonomian parte hartzea eta giza eskubideez
gozatzea. Pertsona orok eskubidea du beretzat
eta bere familiarentzat bizi-maila egokia izate-
ko —elikagai, jantzi eta etxebizitza duina barne
direla—, bizi-baldintzak etengabe hobetzeko es-
kubidea edo ahalik eta osasun fisiko eta mental
onena izatekoa. Eskubide Ekonomiko, Sozial eta
Kulturalen gaineko Nazioarteko Itunean xedatuta
daude eskubide horiek. Espainiak itun horretan
parte hartu du, horren hautazko protokoloa sinatu
eta berretsi du 2010eko irailaren 23an; beraz,
gehiago exiji dakioke. Eskubide ekonomiko, so-
zial eta kulturalak elkarren mendekoak dira, eta
eskubide zibilekiko zatiezinak, halako moldez non
lehenak falta badira, bigarrenak ahuldu egiten
baitira. Horregatik, garrantzitsua da horiek hobeto
babesten ahalegintzea.

Atzerritartasunak lurralde bateko eskubideen
titulartasuna eta eskubide-gauzatzea bereizieko
aukera ematen du, jatorrizko naziotasunaren ara-
bera. Etorkinek, beren jaioterria ez den lurralde
batera iristen direnean, egoitza- eta lan-baimenak
eskuratzeko zailtasunak izaten dituzte. Horren on-

dorioz, beraien eskasia-egoera edo osasun-egoera alde batera utzita, ez dute baldintza beretan baliatzerik
izaten lurralde horretako gainontzeko biztanleek dituzten eskubide sozialak. Era berean, Gizarte Ongizate-
ko zenbait zerbitzu eta prestazio etorkinekin partekatzearen kontrako diskurtso bat ageri da hedabideetan
eta gizartean. Diskurtso hori zehaztugabea da eta zorroztasunik gabeko informazioa ematen du etorkinek
jasotzen dituzten prestazioez eta zerbitzuez. Diskurtso hori hedatzeak ezaugarri fenotipiko ezberdinak
dituzten pertsonenganako gaitzespen orokorra sortzen du, eta portaera xenofoboak egotea errazten du.

Azterlan honek badu alde on bat: pertsonei aitortutako eskubide sozialak aztertzen ditu, eta egoera adminis-
tratiboaren eta jaioterriaren arabera, lurralde berean bizi diren pertsonen artean zer ezberdintasun dauden
jartzen du agerian. Lortutako emaitzak ez datoz bat zirkulu batzuetan nagusitzen den diskurtsoarekin.
Izan ere, diskurtso horrek sinestarazi nahi du etorkinek bertakoek baino gizarte prestazio eta zerbitzu
gehiago jasotzen dituztela. Egiazkotasunik ez duen baieztapen hori guztiz bidegabea da ikerlan horrek
zehazten duen oraingo araudia ikusita, eta aurrez aurre gezurtatu beharra dago, ez osagai xenofoboa due-
lako bakarrik, baizik eta baita ere eskubide sozialak zabaltzea eragozten duen traba delako, eta horrela,
lehen adierazi dudan bezala, giza eskubideak betetzea eragozten duelako.

Orduan, azterlan honetan, biztanle etorkinek EAEko gizarte zerbitzuak eta prestazioak eskuratzeko duten
ahalmen ezberdina aztertzen da. Eskubide horiek baliatzeko zailtasun zehatzak aurkitu dituzten etorkinen
eta gizarte-eragileen ikuspegia ematen da. Horrekin batera, gizarte baliabideen eta prestazio ekonomiko
eta sozialen katalogoa eskaintzen da, prestazio horiek jasotzeko zer baldintza bete behar diren azaltzen
da, bereziki azpimarratuz egoera juridiko-administratiboaren arabera etorkinak prestazio eta zerbitzu
horietan onartzeko edo horietatik kanpo uzteko dauden irizpideak. Lan honetan inkesta-proposamen bat
egiten da, neurketa sistema bat erabiltzeko. Sistema hori lagungarria izan daiteke denboran edota lurralde
ezberdinetan etorkinek zenbaterainoko babes soziala eskura dezaketen neurtzeko.

Arartekoak urteko txostenetan behin eta berriz adierazi duenez, oso garrantzitsua da azterketa zorro-
tzak egitea Euskadin bizi diren pertsonek prestazioak eskuratu ahal izateaz. Horregatik, egindako lana
eskertu nahi diet bereziki ikerketa-taldeari, beraien iritzia eman duten gizarte-eragileei eta galderei
erantzun dieten etorkinei. Baita ere datuak emanez lankidetzan aritu diren erakundeetako arduradunei,
Jon Olaskoaga EHUko irakasleari —ikerlanerako metodologiari egin dion ekarpenagatik—, eta azterlana
koordinatu eta berraztertu duten Arartekoko langileei.

Bukatzeko, berriz adierazi nahi dut zein garrantzizkoa den eskubide sozialen arloan datuak biltzen eta
tratatzen aurrera egitea, arlo honetan erraz sortzen baitira diskurtso zehaztugabeak. Gizarte-zailtasunak
eta gizarte-politikak aztertzen dituzten ikerlanei esker, politika publikoak eraginkorragoak izango dira
pertsona ahulenei laguntzen, esaterako, etorkinei eta, horien artean, administrazio-egoera irregularrean
daudenei. Mugak kontrolatzeko politikak izan arren, pertsona horiek gure ondoan bizitzen edo, hobeto
esanda, “bizirauten” ari dira eta, horregatik, agian pairatzen ari diren eskubide-gabeziak euskal gizarte
osoari dagozkio, eta kezka sortzen diote Arartekoari, pertsona guztien eskubideak defendatzeko erakun-
dea denez.

Ifiigo Lamarca lturbe

Arartekoa

Vitoria-Gasteiz, 201 1ko ekaina

SARRERA

Lan hau aurkezteko orduan, Arartekoak 2007-
2008rako deitutako ikerketa-beka arautzen
duten oinarrietan azaldutakoa bete da. Bekaren
erreferentzia “1 Modalitatea” da eta helburua
giza eskubide batzuk gure erkidegoan aplikatzeari
buruzko azterketa bat egitea da, ahultasun-egoera
berezian dauden taldeei dagokienez, batez ere.

Gure inguruan etorkin ugari dago, gehienak
herrialde txirotuetakoak, eta, horrek hedadura
zabaleko erronkak pizten ditu gizartean, bereziki
eskubideen berdintasuna sustatzeko, norberaren
jatorria edozein dela ere. Konstituzioak eta an-
tolamendu juridikoak etorkinei aitortzen dizkien
oinarrizko eskubideen artean (batzeko eskubidea,
hezkuntzarako eskubidea, elkartzeko eskubidea,
eta abar), lanerako eskubidea eta gizarte-pres-
tazioetarako eskubidea jotzen ditugu oinarrizko
elementutzat, etorkinak integratzeko edozein
prozesutan.

Bigarren belaunaldiko eskubide horiek, etorkinei
dagokienez, unibertsaltasunaren eta hiritarta-
sunaren artean kokatzen dira. Unibertsaltasuna
esatean, lanerako eta gizarte-prestazioetarako
aukera esan nahi dugu. Horrenbestez, nazionalita-
tea, administrazio-egoera eta hiritartasuna ez dira
aintzat hartzen, estatu jakin bateko nazionalitatea
ez duten pertsonak baztertzen baitituzte. Hala
ere, ezin dugu ahaztu aukeraketa honen atzean
ezkutatzen den egoera politikoa aurrekontu esku-
ragarriarekin eta gizarteko iritziaren estatuarekin
lotuta dagoela eta bi faktore horiek ez dutela
atzerritarrei gizarte-prestazioak emateko joera

handirik.

Gizarte Segurantzatik datozen prestazioei buruz
ari gara batez ere. lzan ere, bai ordaindutakoaren
araberako prestazioetarako, bai ordaindutakoaren
araberakoak ez diren prestazioetarako, legezko

egoitza edukitzea beharrezkoa da eta hori muga garrantzitsua da etorkinentzat. Batzuetan, gainera,
prestazioa eskatu aurretik aldi batez legezko egoitza izateko eskatzen da.

Horren harira, azken urteetan onetsi diren eta etorkinen eta autoktonoen arteko muga-desberdintasunak
are gehiago handitu dituzten lege desberdinak aipatu behar ditugu. Horren adibide dira Autonomia
pertsonala sustatzeari eta mendetasun-egoeran dauden pertsonak zaintzeari buruzko abenduaren 14ko
39/2006 Legea edo Emantzipatzeko Oinarrizko Errenta arautzen duen azaroaren 2ko 1472/2007 Errege
Dekretua. Lehenengoak atzerritarren sarbidea mugatzen du, legezko egoitzako 5 urte egiaztatzeko eskatzen
baitu, eta, bigarrenak, bestetik, legezko egoitza iraunkorrean 5 urtez egon izana egiaztatzeko eskatzen
du, etxebizitzak alokatzeko laguntzak jaso ahal izateko.

Abiapuntua, beraz, gizarte-prestazioetarako eskubideaz baliatzeko aukera etorkinen integrazioa errazteko
elementu gisa aztertzea da, eta, era berean, beste eskubide batzuk (hezkuntza, etxebizitza, osasuna eta
abar) aitortzeko garrantzia azpimarratuko da.

Azterlan honen helburua etorkinek EAEn zerbitzuak eta gizarte-prestazioak jasotzeko duten aukera
aztertzea da, bai eta talde horrek dituen zailtasunak eta legezko mugak deszifratzea ere, administrazio-
egoera irregularrean dauden atzerritarrei dagokienez batez ere.

Azterlan honetako atal nagusiak gai honen ikerketari buruzkoak dira eta honako alderdiak jorratzen dituzte,
funtsean: etorkinek jasan behar dituzten bazterkeria-egoerei buruzko datuak eta literatura, gizarte-babesa
eskuratzeko araudia, atzerritarrek gizarte-babeserako sistema erabili eta jasotzeari buruzko iritziaren
estatuak, eta gizarte-laguniza eta -prestazioak eskuratu eta mantentzeko aurkitzen diren zailtasunak.

Lehenengo kapitulua bazterkeria eta berdintasuna kontzeptuei buruzkoa da eta etorkinen artean dauden
arrisku- eta ahultasun-faktoreak aztertzen dira bereziki. EAEn bizi diren atzerritarren egoera deskribatzen
da, integraziorako oinarrizko hiru ardatzen arabera: administrazio-egoera, egoitza-egoera eta lan-egoera.

Bigarren kapituluak ongizatearen estatuaren eta gizarte-babesaren kontzeptuak azaltzen ditu. Horrez
gain, immigrazioa aurreko elementu horiekin batera azaltzean sortzen diren diskurtsoak, eta etorkinen
eskubideak eta gizarte-prestazioak eskuratzeko sarbidea arautzen duen araudia ere aztertzen dira. Gi-
zarte Segurantzako kide izatea gizarte-babeserako sistemara sartzeko bide nagusietako bat denez, EAEn
Gizarte Segurantzako kide diren atzerritarren profil sozial eta demografikoak aztertu dira, bide horien
bitartez integratzeko prozesuen dinamikak identifikatuz. Gainera, kontuan hartuta gizarte-zerbitzuak
gizarte-babesa eskuratzeko azken bidea direla, atzerritarrek horiek eskuratzeko duten aukerari buruzko
araudia berrikusi da, zerbitzuok erabiltzen dituzten biztanleen profilei buruzko literaturarekin batera.
Azkenik, gizarte-bazterkeriaren eremuan lan egiten duten hirugarren sektoreko erakundeen zeregina
deskribatu da, eta, horretarako, administrazio publikoen gizarte-babesetik at geratzen diren biztanleek
egin ohi dituzten eskaera-motak azaldu dira.

Hirugarren kapituluan atzerritarrek eskubide eta gizarte-prestazioak erabili eta gozatzeari buruz dagoen
iritzi publikoaren estatua berrikusi da; zehazki, immigrazioak gizarte-babeserako sistemetan eta horie-
tarako sarbidea legitimatu edo deslegitimatzeko prozesuetan duen eraginaren gainean antzemandako
mehatxua. Etorkinek prestazio hauetan egiten duten gehiegizko erabilerari buruzko diskurtsoen aurka,
EAEn gizarte-prestazioak jasotzen dituzten biztanleei buruzko profil sozial eta demografikoen datuak jaso
dira; zehazki, Gipuzkoako Oinarrizko Errenta zaharrari, Gizarteratzeko Errenta Aktiboari, kotizaziodun
prestazioei eta beste aholkularitza-zerbitzu batzuei dagokienez.

Laugarren kapituluan atzerritarrek jasaten dituzten bazterkeria-arriskuko faktoreak eta gizarte-baldintzak
deskribatu dira, EAEn immigrazioarekin lotutako arloetan lan egiten duten gizarte-agenteen ikuspegitik.
Atzerritarrak gizarte-babeserako sistemara sartzeko orduan zein faktorek eragiten duten identifikatu da

eta, horrekin batera, atzerritarren barruan horiek eskuratzeko zailtasun gehien dituzten taldeak antze-
man dira. Azterketa honetarako oinarri nagusia EAEko gizarte-babeserako sistemara sartzeko zailtasun
espezifikoak aurkitu dituzten etorkinei eta gizarte-agenteei egindako 30 elkarrizketak eta metodologiaren
atalean deskribatu diren beste ikerketa-jarduera batzuk dira.

Jarraian, Euskal Autonomia Erkidegoan dauden (Estatuko esparrutik nahiz administrazio autonomikoaren
esparrutik bideratutakoak) oinarrizko baliabide eta prestazio sozial eta ekonomikoei buruzko informazioa
jasotzen duen katalogoa azalduko da. Bertan, prestazio desberdinak eskuratzeko betekizunak deskribatu
dira, etorkinak beren egoera juridiko eta administratiboaren arabera baztertzeko edo onartzeko irizpideak
azpimarratuz.

Azkenik, atzerritarrek gizarte-babesa eskuratzeko duten aukera denboran zehar edo/eta lurralde desber-
dinetan ebaluatzeko erabilgarria izan daiteken neurketa-sistemarako inkesta-proposamena aurkeztu da.

SARRERA

METODOLOGIA

Azterlan honek ikertzen duen gizarte-errea-
litatearen konplexutasuna ikusita, hainbat
tresna metodologiko tartekatu behar dira, gure
azterlanaren xedean esku hartzen duten aldagaien
aniztasuna ulertu ahal izateko. Tresna horien adibi-
de dira, esate baterako, bigarren mailako iturri
teoriko nahiz legegileen berrikuspena, azterketa
kuantitatiboa eta ikerketa kualitatiboa.

Horren harira, gai honetan bi erreferentzia-legeen
azterketa egin da: Gizarte Zerbitzuei buruzko
abenduaren 5eko 12/2008 Legea eta Diru-sarrerak
bermatzeari eta Gizarteratzeari buruzko abendua-
ren 23ko 18/2008 Legea. Aipatzekoa da bi lege
horiek ikerketa-lan hau martxan zegoenean egin
zirela. Gero, lege horiek garatzen dituzten dekretu
batzuk argitaratu dira, besteak beste, etxebizitza-
ren prestazio osagarriari buruzko urtarrilaren 12ko
2/2010 Dekretua edo Diru-sarrerak Bermatzeko
Errentari buruzko maiatzaren 25eko 147/2010
Dekretua. Aurreko horri Gizarte Zerbitzuen 2010-
2014 Plan Estrategikoa batu behar zaio. Helburua
Euskal Autonomia Erkidegoko gizarte-zerbitzuen
mapa ezartzea da, lurralde autonomiko osoko
antolamendu-oinarriak esparru horren barruan
zehazteko.

Horren harira, gizarte-zerbitzuen kudeaketan be-
rrantolaketa bat egon da eta 18/2008 Legea aldatu
du. Aldaketa horren xedea zera da, Legean au-
rreikusten diren prestazioak Enpleguaren Euskal
Zerbitzuan kudeatzea, hasiera-hasieratik, Gizarte-
behar Larrietarako Laguntzak (GLL) salbu. Azken
horiek udaletan kudeatuko dira. Horrela, laguntzek
laneratzeko hitzarmenekin duten lotura indartu
nahi da, hemendik aurrera itunok “laneratze
aktiborako” hitzarmen izena hartuko dutelarik.
Hala ere, proiektua egiteko prozesuan zehar sortu
diren aldaketa guzti horiek eta legebiltzarraren
egoitzan eztabaida-fasean sortuko batzuek (Gi-

zarte Zerbitzuen Saila egitea, besteak beste) gure lanari eragiten diote neurri batean, gaurkotasunari eta
indarraldiari zehazki. Hala ere, azterlanaren helburuak etorkinek gizarte-zerbitzuetara duten sarbidea
aztertzea da, eta nahiz eta berrantolaketa horrek edo etorkinei zuzendutako zerbitzu espezifikoen etendura
berriak (HELDU adibidez) sarbide horri eragin diezaioketen, aipatu ditugun aldaketek ez diete etorkinen
legezko betekizunei eragiten; ez behintzat gizarte-zerbitzuak eskuratzeari dagokionez. Edonola ere, lan
honek aipatutako bi legeetara egokitu ditu araudi-erreferentziak.

Halaber, azterlan hau egiterakoan beste araudi-aldaketa garrantzitsu bat egon da. 2/2009 Lege Orga-
nikoari buruz ari gara. Atzerritarrek Espainian dituzten eskubide eta askatasunei eta horien gizarteratzeari
buruzko urtarrilaren 11ko 4/2000 Lege Organikoa aldatzen du eta 2009ko abenduaren 12ko Estatuko
Aldizkari Ofizialean argitaratu zen. Atzerritarren Legeari egindako erreferentziak, beraz, azken aldaketa
honetara egokitu dira. Era berean, lan hau ixteko orduan, Lege honen garapen-araudia ateratzeko dago.
Ulermen-ondorioetarako, aipatzekoa da testu honetan zehar “Atzerritarren Legea” izen orokorra emango
diogula, horren barruan atzerritarrek Espainian dituzten eskubideei eta askatasunei eta beren gizarte-
ratzeari buruzko urtarrilaren 11ko 4/2000 Lege Organikoa sartuko delarik, abenduaren 22ko 8/2000 Lege
Organikoan, irailaren 29ko 11/2003 Lege Organikoan, azaroaren 20ko 14/2003 Lege Organikoan eta
abenduaren 11ko 2/2009 Lege Organikoan emandako idazkuntzetan. Artikuluren bat lehen aipatutako
lege-aldaketaren bateko idazkuntzaren arabera azpimarratu nahi bada, aldaketa hori eragin duen lege
organikoa adieraziko da.

Tresna kuantitatiboei dagokienez, Immigrazioaren Fuskal Behatokiak (Ikuspegi) emandako biga-
rren mailako iturriak eta Gizarte Segurantzaren, EINen (Enpleguko Institutu Nazionala) eta EAEko
foru-administrazioen (Gipuzkoakoak zehazki) iturriak estatistikoki ustiatuta egin dira deskribapen-
azterketak.

Batetik, lagin garrantzitsu bati buruzko datuak landu dira, lurralde historikoen arabera, EAEn biztanle-
ordezkaritza gehien duten nazionalitateak kontuan hartuta (N=3.101 inkesta). Ikuspegik 2006ko
azaroaren eta 2007ko martxoaren artean jaso zuen informazioa eta inkesta egindako pertsonen jatorria
eta egoitza-lurraldea hartu zituen lagina geruzatzeko irizpide gisa. Lagin hori erabili da EAEko etorki-
nen egoitza-, lan- eta administrazio-egoera eta gizarte-prestazioen eta aholkularitza-zerbitzuen erabilera
aztertzeko, bai eta talde arteko ikuspegitik etorkinen iritsierak gizarte-babeserako sistemaren gainean
duen eraginari buruz antzemandako mehatxua azaltzeko ere. Aldagai horiek subjektuen jatorri eta
administrazio-egoerarekin gurutzatu dira.

Halaber, EAEko lagin garrantzitsu bati buruzko datuak aztertu dira (N=1.787), galdetegi itxien bidez
egindako inkestez baliatuz. Horretarako, EAEn bizi diren eta 18 urte baino gehiago dituzten biztanleei
elkarrizketa pertsonalak egin zaizkie. Informazioa Ikuspegi Behatokiak jaso zuen 2004ko ekainean eta
gure azterlanaren xedeari buruzko iritzi publikoaren estatua deskribatzeko eta horren bidez etorkinek
ongizatearen estatuan baldintza berdinetan parte hartzeko traba gehien jartzen dituzten herritarren profi-
lak identifikatzeko erabili da. Gurutzaketa-aldagaiak biztanleriaren lurralde historikoa eta diru-sarreren
maila izan dira.

Ikuspegik egindako inkesta guztietatik datozen datuak SPSS 16 izeneko programa estatistikoaren bidez
aztertu dira, Immigrazioaren Euskal Behatokiak datuen bigarren mailako ustiapenerako baimena eman
ondoren.

Azkenik, Gizarte Segurantzatik, EINetik eta Gipuzkoako foru-administrazioetatik datozen biztanle-datuei
buruzko informazioa jaso da. Denboran zehar sistematikoki bildutako datu horiei esker, etorkinen laneko
eta gizarteko egoeraren eta prestazio-sistemarako sarbidearen bilakaera ulertu ahal izan da, eta, ondorioz,
Ikuspegiren inkestaren bidez emandako informazioaren osagarri diren datu desberdinak eskuratu dira.

EAEko beste administrazio batzuei prestazioa jasotzen dituzten pertsonen datuak eskatu zitzaizkien arren,
urteetan zehar atzerritartasuna ez denez kontuan hartu beste administrazio publiko batzuek egindako
datu-bilketetan, informazio hori ezin izan da azterlan honetan sartu, ezinezkoa izan baita azterlan honen
aldagai nagusia (atzerritartasuna) aintzat hartzen duen bilakaera-hausnarketarik egitea.

Era berean, ikuspegi kualitatibotik erreparatuta, 30 elkarrizketa sakon egin zaizkie immigrazioaren eta
gizarte-bazterkeriaren eremuan lan egiten duten hirugarren sektoreko gizarte-agenteei (Caritas, Gurutze
Gorria, CEAR, Izangai, Arrats, Sartu, ESK eta Heldu), etorkinen elkarteetako kideei (Guztion Artean,
Mujeres del Mundo, Esperanza Latina, Malen Eixea) eta EAEko foru-administrazioetako administrazio
publikoko eta hiru lurralde historikoetako udaletako gizarte-zerbitzuetako agenteei. Halaber, EAEn
gizarte-babeserako sistemara sartzeko orduan zailtasun espezifikoak aurkitu dituzten etorkinei elkarriz-
ketak egin zaizkie, herritar protagonistek antzemandako ikuspegia azterlanean jasotzen dela bermatuz.

Elkarrizketa sakonen emaitzak eztabaida-taldeetan landu ziren, emaitzak itzuli eta informazioa egiaz-
tatzeko estrategia gisa, bildutako informazioari sinesgarritasuna eman ahal izateko. Halaber, ustiapen
erdi egituratu baterako erabili zen ad hoc gidoia diseinatu zen, baina galdera irekiak ere egon ziren,
ikerketa-gidoiaren diseinuan aurreikusi gabeko elementuak identifikatzea posible izan zedin.

Lagin